
“ISLAM MEMERDEKAKAN WANITA” 
(3 Mac 2017 / 4 Jamadilakhir 1438) 

 

 
 

SIDANG JEMAAH YANG DIRAHMATI ALLAH SEKALIAN, 

Saya berpesan kepada diri saya dan menyeru sidang Jumaat yang dikasihi 

sekalian, marilah sama-sama kita meningkatkan ketakwaan kepada Allah SWT 

dengan bersungguh-sungguh melaksanakan segala perintah-Nya dan 

meninggalkan segala larangan-Nya. Mudah-mudahan kehidupan ini mendapat 

keberkatan di dunia dan di akhirat.  Khutbah pada hari ini akan membicarakan 

tajuk: “Islam Memerdekakan Wanita”. 

 

SIDANG JUMAAT YANG DIRAHMATI ALLAH, 

Islam merupakan agama bagi kemerdekaan kaum wanita dan meletakannya 

setaraf dengan kaum lelaki. Malahan Islam telah memberikan hak-hak yang 

sepatutnya ada dalam kehidupan kaum wanita. Berbanding zaman jahiliyah, kita 

mendapati kaum wanita menerima satu layanan yang cukup buruk dan menjadi 

sejarah hitam kepada peradaban wanita. Sementara itu, Islam selaku agama 

rahmatan lil alamin datang menyelesaikan kemelut ini secara menyeluruh dan 

bersepadu. 

Yang paling nyata ialah Islam terus mengangkat kedudukan wanita 

kepada satu tahap yang tertinggi tanpa meminggirkan hak asasi mereka sebagai 

manusia yang mulia darjatnya. Kini ramai wanita Islam kita terlibat dalam 

pelbagai sektor penting dalam rangka untuk memenuhi keperluan jasmani (hajat 

al-udhuwiyyah) dan naluri-naluri (al-ghara’iz) mereka seperti bekerja untuk 

mengukuhkan ekonomi rumahtangga, menyumbang tenaga dan kepakaran 

kepada masyarakat dan negara menurut kebenaran syarak. Mereka bukan sahaja 

berjaya memperolehi kejayaan dunia, tetapi juga pahala dan balasan syurga di 

akhirat kelak sebagaimana firman Allah SWT dalam Surah At Talaq ayat 11: 

Maksudnya: “Seorang Rasul yang membacakan kepada kamu ayat-ayat Allah 

yang menerangkan kebenaran, supaya Allah mengeluarkan orang beriman dan 

beramal salih dari kegelapan kepada cahaya. dan sesiapa yang beriman 

kepada Allah dan beramal salih, akan dimasukkan oleh Allah ke dalam syurga 

yang mengalir di bawahnya sungai-sungai; kekallah mereka di dalamnya 

selama-lamanya. Sesungguhnya Allah membaguskan rezeki kepadanya.” 
 

SIDANG JUMAAT YANG DIRAHMATI ALLAH, 

Dalam meniti arus kemodenan ini, kita dapat menyaksikan ada segelintir wanita 

masih berjuang menuntut hak kesamarataan mereka yang didakwa tidak 

dipedulikan oleh Islam. Mereka telah membangkitkan pelbagai isu ‘panas’ 

mengenai hak keadilan dan kebebasan untuk wanita seperti soal kebajikan dan 

status wanita, peranan dari sudut spiritual, hak dalam berpolitik, persamaan 

jantina, hak perundangan, keganasan, pemakaian hijab dan kedudukan wanita di 

dalam al Quran. 

Pada dasarnya pandangan ini dipengaruhi oleh propaganda untuk 

memburuk-burukkan Islam atas agenda tertentu. Dalam Islam, wanita 

dilindungi dan dibela atas dasar ajaran yang hak agar hidup sempurna dan 

praktikal. Namun, penganiayaan yang kadangkala berlaku terhadap wanita 

bukanlah disebabkan oleh kelemahan Syariat Allah tetapi adalah kesan daripada 

kurangnya penghayatan dalam mempraktikkan ajaran Islam yang murni.  

Ya, tindakan keji ini telah mencacatkan identiti Islam sebagai satu agama 

yang menyanjung hak-hak manusia sehingga mereka yang bergelar cerdik 

pandai menggunakan isu ini dengan mengatakan Islam tidak relevan untuk 

melindungi nasib wanita. Justeru, program Penerapan Nilai Murni Islam secara 

berterusan perlu dilaksanakan secara proaktif dengan landasan ilmu yang betul 

dan mengawal nafsu yang sentiasa menghasut manusia ke arah kemusnahan 

nilai dan etika. 

 

SIDANG JUMAAT YANG DIRAHMATI ALLAH, 

Cabaran hidup pada hari ini menyaksikan manusia dihambat dengan pelbagai 

desakan dan keperluan. Apa yang membimbangkan, kepesatan teknologi dan 

kurangnya cakna terhadap agama membuatkan lelaki dan wanita menjalani 

kehidupan yang celaru sehingga gagal menentukan pilihan yang betul. Firman 

Allah SWT dalam Surah Ali Imran ayat 14; 

Maksudnya: “Dihiaskan (dan dijadikan indah) kepada manusia: kesukaan 

kepada benda-benda yang diingini nafsu, iaitu perempuan-perempuan dan 

anak-pinak; hartabenda yang banyak berpikul-pikul, dari emas dan perak; kuda 

yang bertanda lagi terlatih, dan binatang-binatang ternak serta kebun-kebun 

tanaman. Semuanya itu ialah kesenangan hidup di dunia. Dan (ingatlah), pada 

sisi Allah ada tempat kembali yang sebaik-baiknya (iaitu Syurga).” 
 

Tambahan itu, Rasulullah SAW berpesan kepada kaum wanita agar 

jangan menjadi fitnah yang menular pada akhir zaman. Sabda baginda SAW: 

Mafhumnya: “Daripada Usamah bin Zaid r.a bahawa Nabi SAW telah 

bersabda: Aku tidak meninggalkan selepasku satu fitnah pun yang lebih 

membahayakan para lelaki selain fitnah wanita.” (HR Al-Bukhari dan Muslim) 
 

SIDANG JUMAAT YANG DIRAHMATI ALLAH SEKALIAN, 

Kerancuan akhlak pada hari ini menjadi bukti betapa kita perlu membenteng 

diri dengan iman yang tebal dan kukuh. Namun keadaan ini tidak mungkin 

diperoleh tanpa zahirnya ketakwaan kepada Allah SWT dan ilmu dalam diri 

kita. Justeru, setiap daripada kita perlu mempersiapkan diri dengan ilmu 

terutamanya ilmu agama yang secukupnya. Mengakhiri khutbah, dapat 

dikumpulkan beberapa intipati khutbah yang boleh dipegang oleh sidang 

jemaah sekalian, antaranya: 

 

Pertama: Lelaki dan wanita sama-sama berperanan dalam memartabatkan 

Islam dan membangun keluarga, masyarakat dan negara. 

Kedua: Setiap kita berperanan dalam membentuk, menegur, dan 

membimbing kaum wanita menjadi muslimah yang baik selagi 

mana tidak melanggar batasan syariat. 

Ketiga: Kita seharusnya menghormati dan melayani kaum wanita dengan 

sebaik-baiknya kerana Islam menganjurkan keadilan dan 



5 

 

kesamarataan antara lelaki dan wanita. 

 
Maksudnya: “Dan sesiapa yang mengerjakan amal salih, dari lelaki atau 

perempuan, sedang ia beriman, maka mereka itu akan masuk Syurga, dan 

mereka pula tidak akan dianiaya sedikitpun”. (Surah An-Nisaa: 124) 

KHUTBAH KEDUA 

Ya Allah, kami memohon agar dengan rahmat dan perlindungan Mu, negara 

kami ini dan seluruh rakyatnya dikekalkan dalam keamanan dan kesejahteraan. 

Tanamkanlah rasa kasih sayang dan kekalkanlah perpaduan di kalangan kami. 

Semoga dengannya kami sentiasa hidup aman damai, sejahtera dan selamat 

sepanjang zaman. 

 

 


